
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ব্রজাঙ্গনা কাব্য।

এস, সখি, তুমি আমি বসি এ বিরলে! 

দুজনের মনোজ্বালা জুড়াই দুজনে; 

তব কূলে, কল্লোলিনি, ভ্রমি আমি একাকিনী, 

অনাথা অতিথি আমি তোমার সদনে— 

তিতিছে বসন মোর নয়নের জলে!

ফেলিয়া দিয়াছি আমি যত অলঙ্কার— 

রতন, মুকুতা, হীরা, সব আভরণ! 

ছিঁড়িয়াছি ফুল-মালা জুড়াতে মনের জ্বালা, 

চন্দন চর্চ্চত দেহে ভস্মের লেপন! 

আর কি এ সবে সাধ আছে গো রাধার?

তবে যে সিন্দূর বিন্দু দেখিছ ললাটে, 

সধবা বলিয়া আমি দেখেছি ইহারে! 

কিন্তু অগ্নিশিখা সম, হে সখি, সীমন্তে মম 

জ্বলিছে এ রেখা আজি—কহিনু তোমারে— 

গোপিলে এ সব কথা প্রাণ যেন ফাটে!

বসো আসি, শশিমুখি, আমার আঁচলে,

কমল আসনে যথা কমলবাসিনী!

